
«Եվրասիական տնտեսական միության և դրա անդամ պետությունների՝ մի կողմից, և Վիետնամի Սոցիալիստական Հանրապետության՝ մյուս կողմից, միջև ազատ առևտրի մասին» համաձայնագրի վավերացման նպատակահարմարության վերաբերյալ

«Եվրասիական տնտեսական միության և դրա անդամ պետությունների՝ մի կողմից, և Վիետնամի Սոցիալիստական Հանրապետության՝ մյուս կողմից, միջև ազատ առևտրի մասին» համաձայնագիրը մշակվել է Եվրասիական տնտեսական հանձնաժողովի կողմից` Վիետնամի Սոցիալիստական Հանրապետության և Եվրասիական տնտեսական միության անդամ պետությունների միջև ազատ առևտրի ռեժիմի կիրառման համար անհրաժեշտ իրավապայմանագրային դաշտի ստեղծման նպատակով:
Համաձայնագիրը բաղկացած է ներածությունից և 15 գլխից (217 հոդվածից), Համաձայնագրին կից երկու արձանագրություններից,  ունի նաև 5 հավելվածներ` 8 ենթահավելվածներով:
Համաձայնագիրը ներառում է ապրանքների, ծառայությունների առևտուրը, մաքսային վարչարարության, առևտրի տեխնիկական խոչընդոտների վերացման, ներդրումների իրականացման, մտավոր սեփականության, պետական գնումների ոլորտները, ծագման կանոնները, ստուգող այցերի իրականացման կարգը և այլ ոլորտներ:
Համաձայնագրով նախատեսվում է փոխադարձ առևտրում  մաքսատուրքի դրույքաչափերի նվազեցում, մասնավորապես`
· Համաձայնագիրը  ուժի մեջ մտնելուց անմիջապես հետո որոշ ապրանքների հանդեպ 0% մաքսատուրքի կիրառում,
· Համաձայն համապատասխան ժամանակացույցի` մինչև 2025թ. ընկած ժամանակահատվածում որոշ ապրանքների նկատմամբ մաքսատուրքերի դրույքաչափերի նվազեցում մինչև 0%,
·  Համաձայնագրով սահմանված են ազատ առևտրի ռեժիմից բացառություններ, որոնց նկատմամբ կիրառվելու են առավել բարենպաստ ռեժիմի շրջանակներում գործող մաքսատուրքի դրույքաչափերը, 
Համաձայնագրի կիրառման նպատակով ստեղծվելու են Համատեղ Կոմիտե, Առևտրային կոմիտե և ոլորտային ենթակոմիտեներ (ծագման երկրի որոշման և այլ հարցերով):
2015թ. օգոստոսի 21-ին Եվրասիական տնտեսական հանձնաժողովի խորհրդի թիվ 53 որոշմամբ հաստատվել է համաձայնագրի կիրառման համար ձեռնարկվելիք միջոցառումների ծրագիրը, որով նախատեսվում է ԵԱՏՄ անդամ պետությունների կողմից համաձայնագիրն ուժի մեջ մտնելու համար անհրաժեշտ ներպետական ընթացակարգերի իրականացում:
2015թ. սեպտեմբերի 7-ին Եվրասիական տնտեսական հանձնաժողովը ստացել է Վիետնամի Սոցիալիստական Հանրապետության պաշտոնական ծանուցումը` համաձայնագրի ուժի մեջ մտնելու համար անհրաժեշտ ընթացակարգերի վիետնամական կողմից ավարտելու մասին: 
Ղազախստանի Հանրապետությունը ծանուցել է համաձայնագրի ուժի մեջ մտնելու համար անհրաժեշտ ընթացակարգերի ավարտի մասին ս/թ ապրիլի 1-ին: Ս/թ ապրիլի 27-ին համաձայնագիրը վավերացրել է նաև ՌԴ դաշնային խորհուրդը: ԵԱՏՄ անդամ մյուս պետություններում ներպետական վավերացումն ընթացքի մեջ է:
Եվրասիական միջկառավարական խորհրդի 2016թ. ապրիլի 13-ի նիստի ընթացքում ԵԱՏՄ անդամ պետությունների կառավարությունների ղեկավարները համաձայնել են հնարավորինս սեղմ ժամկետներում ավարտին հասցնել համաձայնագրի ուժի մեջ մտնելու համար անհրաժեշտ ներպետական ընթացակարգերը:
Հաշվի առնելով վերոգրյալը` «Եվրասիական տնտեսական միության և դրա անդամ պետությունների՝ մի կողմից, և Վիետնամի Սոցիալիստական Հանրապետության՝ մյուս կողմից, միջև ազատ առևտրի մասին» համաձայնագրի վավերացումը համարում ենք նպատակահարմար:

